
Наталля Уладзіміраўна Прыступа нарадзілася 12 

красавіка 1959 года ў вёсцы Малоткавічы Пінскага 

раёна Брэсцкай вобласці. Наталля з дзяцінства была 

інвалідам, не магла перасоўвацца самастойна, 

рухомымі былі толькі вочы і тры пальцы правай рукі. 

Сярэднюю адукацыю атрымала ў Рэчыцкай 

спецшколе-інтэрнаце, пасля чаго вярнулася дадому. 

Цяжкае захворванне не зламала Наталлю 

Уладзіміраўну. Яна не замкнулася ў сабе: у паэзіі і ў 

жыцці ішла насустрач людзям. Хаця яна не атрымала 

ніякай гуманітарнай адукацыі, вершы яе настолькі 

прафесійныя, настолькі выразна і ярка выпісаны, 

метафарычныя, вобразныя, што думаецца – гэта работа 

майстра. 

Першы яе верш быў апублікаваны ў 1980 годзе ў раённай газеце 

«Полесская правда». З таго часу яна друкавалася ў мясцовым i 

рэспубліканскім друку – «Полесская правда», «Пінскі веснік», «Заря», 

«Звязда», «Знамя юности», «Наша доля». Наталля Прыступа друкавала свае 

радкі ў альманахах «Дзень паэзіі», «Берасцейскія карані», «Берега Тавриды», 

«Встреча» (Барнаул), «Піншчына літаратурная», «На ладонях Припяти и 

Пины», у калектыўных зборніках «Память о крыльях», «Надежда», «Легких 

кружев волшебная стая», а таксама ў часопісах «Акно», «Нёман», 

«Першацвет», «Белые снегири» (Масква) і інш. 

Наталля Прыступа – паэтэса рускамоўная, але ў часопісе «Першацвет» 

(1994. № 3) былі надрукаваны яе вершы на беларускай мове. 

Першы зборнік Н. Прыступы з сімвалічнай назвай «Попытка» быў 

выдадзены тыражом 500 экзэмпляраў напрыканцы 1996 года пры 

садзейнічанні рэспубліканскага цэнтра дасуга інвалідаў «Інвацэнтр». Спроба 

аказалася ўдалай, і з інтэрваламі ў год-два ў розных выдавецтвах Брэстчыны 

выходзяць яшчэ шэсць кніг: «Кленовые листья» (1997), «Быль» (1998, у 

сааўтарстве з Е. Палеес), «С любовью» (1999), «Белый взмах» (2001, у 

сааўтарстве з А. Мірчук), «Два крыла» (2004), «В объятиях судьбы» (2006, у 

сааўтарстве з В. Казакевічам). 

У 2005 годзе яна была прынята ў Саюз беларускіх пісьменнікаў. Але ў 

наступным годзе яна ў шэрагу вядомых паэтаў, празаікаў, крытыкаў па 

ўласнаму жаданню напісала заяву аб выхадзе з Саюза беларускіх пісьменнікаў 

і ўступленні ў грамадскае аб’яднанне «Саюз пісьменнікаў Беларусі». 

Наталля Уладзіміраўна з’яўлялася кансультантам літаратурнай студыі 

«Інвацэнтр», шмат пісала і друкавалася сама. Была літкансультантам у газеце 

«Пінскі веснік», вяла вялізную грамадскую работу з людзьмі, паэтамі, была ў 

курсе ўсіх падзей сучаснасці. 

Наталля Прыступа – прыкметная з’ява ў сучаснай брэсцкай паэзіі, яна 

паэтка з выразным індывідуальна-аўтарскім стылем. Даследчык майстроў 



слова Піншчыны Валянціна Локун лічыць, што паэзія Н. Прыступы «балансуе 

на мяжы рэалізму і мадэрнізму, лірыкі і “інтэлектуалізму”. Яе радкі 

метафарычныя і асацыятыўныя». 

Наталля Уладзіміраўна Прыступа памерла 8 жніўня 2006 года. 

«Творчасць паэтэсы, – адзначае В. Локун, – як і яе жыццё, успыхнула 

нечакана ярка і непаўторна, каб у самым росквіце нечакана абарвацца». Яе 

творы – гэта яна сама. І яе імя застанецца ў сэрцах удзячных чытачоў. 

